[bookmark: _GoBack]TEMA: KOM!

DEEL 1: DIE WONDER VAN GOEIE VRYDAG
Goeie Vrydag! Hoekom is dit GOEIE Vrydag? As Jesus gekruisig word en doodgaan, hoekom is dit GOEIE Vrydag? Hoekom nie ‘hartseer’ Vrydag of ‘verskriklike’ Vrydag nie? Wat is GOED van dit wat aan die kruis gebeur het? Hoekom GOEIE Vrydag?

Omdat die verlossing die Vrydag gekom het, nie die Sondag nie. Jesus het nie doodgegaan en toe hel toe gegaan om te gaan veg vir ons nie. 

Luister bietjie na Lukas 23:42-46:
42 Verder sê hy: “Jesus, dink aan my wanneer U in u koninkryk kom.” 43 Jesus antwoord hom: “Ek verseker jou: Vandag sal jy saam met My in die paradys wees.”
Jesus praat met die misdadiger aan die kruis. Wanneer gaan die man in die paradys wees? Sondag na die opstanding? Nee! VANDAG! GOEIE Vrydag!

44 Dit was al omtrent twaalfuur, toe kom daar duisternis oor die hele land, en dit het tot drie-uur geduur; 45 die son het opgehou om te skyn. Die voorhangsel in die tempel het middeldeur geskeur. 
Die voorhangsel het God van die mense geskei. Wanneer skeur die voorhangsel? Wanneer word die skeiding tussen God en mens deurbreek? Wanneer word die verhouding herstel? Op GOEIE Vrydag – VOOR Jesus se dood!

46 Jesus het hard uitgeroep: “Vader, in u hande gee Ek my gees oor.” Na hierdie woorde het Hy die laaste asem uitgeblaas.

Wat was Jesus se laaste woorde aan die kruis, sy laaste woorde voor Hy dood is? “Vader, in U hande gee Ek my Gees oor!” Hy is hemel toe, nie hel toe nie! Hy kon KIES wat met Hom gebeur, want die dood het nie meer houvas oor Hom gehad nie. Toe Jesus doodgaan het Hy KLAAR oorwin, KLAAR vir die sonde betaal, KLAAR met die dood afgereken! 

Hoe weet ons dit? “Dit IS volbring!” “Dit is klaar / voltooi / vir altyd verby.” Reeds aan die kruis, voor sy dood, oorwin Jesus die sonde en die dood en verwerf Hy verlossing vir ons! Daarom is dit GOEIE Vrydag!!!

My sondes is vergewe – oor GOEIE Vrydag!
Ek gaan hemel toe – oor GOEIE Vrydag!
Ek het vrede met God – oor GOEIE Vrydag!

Glo jy dit ? Glo jy in GOEIE Vrydag? Dan is vandag ’n dag van feesviering en lofprysing want vandag vier jy jou vryheid, vandag vier jy jou verlossing, vandag vier jy genade!

Kom ons doen dit nou.

DEEL 2: HOE REAGEER EK DAAROP?
Maar nou, as ons GOEIE Vrydag aanvaar en glo en vier, dan kom die vraag: Hoe reageer ek op GOEIE Vrydag? Kom ons dink bietjie daaroor, terwyl ons ’n episode uit Petrus se lewe oordink.

Petrus was een van Jesus se volgelinge, een van die dissipels. Hy was eintlik die leier van die dissipels, die hoofdissipel kan mens sê. Petrus was baie lief vir Jesus, maar Petrus was ook so bietjie impulsief – hy het maar goed gedoen en gesê sonder om te dink. Kom ons lees een verhaal van Petrus en Jesus soos wat Lukas dit aan ons beskrywe.

Dis die aand voor Jesus se kruisiging. Een van sy dissipels, Judas, het Hom verraai en deur die Romeinse soldate en die wagte van die priesters laat arresteer. Kom ons lees wat gebeur verder.

Lukas 22:54-62
54Nadat hulle Jesus gearresteer het, het hulle Hom weggelei en in die huis van die hoofpriester ingebring. Petrus het op ’n afstand gevolg. 55In die middel van die binnehof was daar ’n vuur wat knetterend gebrand het, met mense wat daar rondom sit. Petrus het tussen hulle gaan sit. 56’n Diensmeisie het hom raakgesien waar hy sigbaar in die vlammegloed gesit het. 

Nadat sy hom goed bekyk het, sê sy: “Hý was ook saam met daardie man.”
57Petrus het dit egter heftig ontken: “Vrou, ek ken Hom glad nie!”
58’n Rukkie later merk iemand anders hom op en sê: “Hy is mos ook uit hulle geledere.”
Petrus se reaksie was: “Man, ek is beslis nie!”

59Ná ’n tussenpose van ongeveer ’n uur het ’n ander persoon ferm bevestig: “Hierdie man was vir seker saam met hom. Hy is tog ook ’n Galileër.”
60Petrus het geantwoord: “Man, ek het nie die vaagste benul waarvan jy praat nie!” Eensklaps, terwyl hy nog besig is om te praat, het daar ’n haan gekraai.
61Die Here het omgedraai en Petrus stip aangekyk. 

Petrus het die Here se woorde onthou toe Hy aan hom gesê het: “Voordat die haan nog vannag kraai, sal jy drie keer ontken dat jy My ken.” 62En hy het buitentoe gegaan en onbedaarlik gehuil.

Petrus was een van Jesus se getrouste dissipels. En tog verloën hy Jesus...... Hoe het dit gebeur? En kan dit met ons ook gebeur? Kan dit vandag nog gebeur dat mense wat naby Jesus is daartoe kom om Hom te ontken? 

Kom ons kyk na die proses waardeur Petrus is en kyk of ons iets daaruit kan leer.

1.	SY AFSTAND IS VERWYDER: (V 54: “PETRUS HET OP ’N AFSTAND GEVOLG.”) 
Petrus loop nie meer NABY Jesus nie. Hy raak al verder agter. Toe dinge begin swaargaan, toe gee hy bietjie pad. Toe dit begin opoffering vra, toe raak hy weg.

Is dit dalk waar ek en jy is vanoggend? Nie meer so naby aan Jesus as wat ek was nie. Ek lees nie meer so gereeld Bybel nie, ek bid maar min, ek is net af-en-toe in eredienste. Ek moet eintlik moeite doen om Jesus te sien en te hoor want ek is nie meer naby Hom nie....

Petrus se afstand word verwyder.

2.	SY VRIENDSKAP WORD VERDEEL: (V. 55: “PETRUS HET TUSSEN HULLE GAAN SIT.”) 
Petrus is nie meer omring deur dissipels nie, nie meer omring deur ‘committed’ gelowiges nie. Hy is alleen tussen ongelowiges. Sy omgewing het verander. Skielik is hy die enigste dissipel tussen nie-dissipels – en dit maak hom stil en skaam en selfbewus.

Is ek en jy dalk daar? Hoe gelowig is die mense met wie ons ons omring? Hoe gelowig is my vriende en familie, my kollegas? Praat ons oor geloof? Dra en ondersteun ons mekaar in GELOOF? Moedig ons mekaar aan in ons GELOOF? Want anders word ons ook maar stil, word ons geloof ook maar meer van ’n las as ’n bate.

Natuurlik moet ons ons nie NET met gelowiges omring nie, natuurlik moet ons ook met ongelowiges saamleef, maar dan so dat ek Jesus vir hulle bring en nie so dat ek ’n onsigbare, onhoorbare Christen word nie. En dit kan ek net doen as ek myself gereeld omring met ander gelowiges.

Petrus was alleen.

3.	SY GELOOF WORD VERWATER (V. 57: “VROU, EK KEN HOM GLAD NIE!”)
Skielik is sy geloof maar flou. Toe sy identiteit bevraagteken word, word sy geloof maar baie flou. Toe daar negatiewe gevolge kan wees om ’n gelowige te wees, ontken Petrus sy geloof. Dis wat gebeur as jy alleen is. Dan, ter wille van veiligheid, offer jy eerder jou geloof op as jouself.

Is dit dalk ek? Dat ek met my dade en woorde eintlik sê dat ek Jesus nie ken nie? Dat ek myself bluf deur te dink dat dit vir my nodig is om as ’n nie-Christen te lewe, anders gaan ek dit nie maak nie?

Petrus maak asof Hy niks van Jesus weet nie.

4.	SY PASSIE VERANDER EN WORD ONTKENNING (V. 60: “MAN, EK HET NIE DIE VAAGSTE BENUL WAARVAN JY PRAAT NIE!” EENSKLAPS, TERWYL HY NOG BESIG IS OM TE PRAAT, HET DAAR ’N HAAN GEKRAAI.”) 
Hy ontken ENIGE verbintenis met Jesus. Hy is nou nie meer net apaties of flou nie, hy verwerp vir Jesus! Dis nie meer net dat hy traak-my-nie-agtig is oor Jesus nie, hy is aggressief teen Jesus.

En dan kraai die haan.......

So baie van ons is ook iewers hier, iewers op een van hierdie plekke. Watter kant toe beweeg jy – nader aan Jesus of verder van Hom af weg?

Is vandag die dag waar jy ’n stap nader gee? Is vandag die dag wat Jesus jou nooi op sy pad? Is vandag vir jou ’n GOEIE Vrydag? Hoe lyk Jesus se pad?
1. KOM EN KYK: BELEEF DIE LIEFDE EN GENADE
Miskien is jy hier vanoggend. Jy is dalk nie eintlik ’n kerk mens nie. Jy is dalk hier omdat jy gedwing is. Mag jy vandag liefde en genade beleef. Mag jy hoor: “Jou sondes is vergewe. Kom na My toe.” Mag jy vandag hoor van GOEIE Vrydag en vandag nuut begin, nuut begin saam met Jesus.

2. KOM EN VOLG: WORD ’N DISSIPEL, WORD ’N LEERLING
Miskien is jy hier vanoggend. Jy het God se liefde en genade aanvaar. Jy WEET dat Jesus jou Here is. Nou is dit tyd om Hom te volg, nou is dit tyd om sy leerling, sy dissipel te word. Nou is die tyd om meer van Hom te leer en die rykdom van jou geloof te beleef. Mag vandag vir jou ’n begin van ’n groeipad, ’n leerpad, ’n lewensreis saam met Jesus wees.

3. KOM EN GEE JOUSELF: WORD SOOS JESUS, GEE JOU LEWE
Is dit dalk jy? Jy glo in Jesus en jy ken Hom, jy het van Hom geleer, jy loop al ’n ruk sy pad. Nou is die tyd om jouself oor te gee, nou is die tyd om soos Jesus te word, om my lewe te gee sodat ander Jesus in my kan raaksien. Nou is die tyd om jou lewe te leef soos Jesus jou lewe sou geleef het. As Jesus my vrou se man was, as Jesus my kinders se pa was, as Jesus my werk gedoen het, as Jesus my vriende gehad het – hoe sou Hy dit gedoen het? Dis wat ek gaan doen!

4. KOM EN VERMENIGVULDIG: MAAK MEER DISSIPELS
Miskien is jy al ’n dissipel, miskien leef jy al soos Jesus wil hê. Dan is dit dalk nou die tyd om ’n apostel te word, ’n gestuurde, iemand wat ander dissipels maak, iemand wat ander mense help om meer soos Jesus te word.

Vandag IS Goeie Vrydag. Mag dit vir elkeen van ons so wees. En mag elkeen van ons, waar ons ookal is, vandag ’n tree nader aan Jesus gee.

Amen.

